
ORGANIZATION OF THE NARYN-KARADARYA BASIN MANAGEMENT AND 
ITS SIGNIFICANCE FOR THE ANDIJAN REGION 

Kodirjonov Omadjon Tavakkaljon ugli 
Andijan State University, 

Abstract. This article discusses the organization of the Naryn-Karadarya irrigation system basin management and 
its importance for the regional economy based on scientific evidence. 

Keywords: irrigation, basin, Cabinet of Ministers, decree, decision, system, land reclamation. 

NORIN-QORADARYO HAVZA BOSHQARMASINING TASHKIL ETILISHI  
VA UNING ANDIJON VILOYATI UCHUN AHAMIYATI 

Qodirjonov Omadjon Tavakkaljon o‘g‘li 
Andijon davlat universiteti 
Tarix mutaxasisligi, 1-kurs magistranti 
E-mail: qodirjonovomadjon15@gmail.com  

Anotatsiya. Ushbu maqolada Norin-Qoradaryo irrigatsiya tizimlar havza boshqarmasining tashkil etilishi va uning 
viloyat iqtisodiyoti uchun ahamiyati ilmiy dalillarga asoslangan holda yoritilgan. 

Kalit so‘zlar: irrigatsiya, havza, Vazirlar Mahkamasi, farmon, qaror, tizim, melioratsiya. 

Kirish. Butun dunyo miqyosida, xususan eng rivojlangan davlatlar iqtisodiyoti uchun 

ham agrar soha doimo strategik ahamiyat kasb etib keladi. Chunki qishloq xo‘jaligi nafaqat 

iqtisodiy o‘sishning muhim omillaridan biri, balki aholining barqaror oziq-ovqat ta’minoti 

uchun asosiy manba hisoblanadi. O‘zbekiston sharoitida ham agrar sektor alohida o‘rin tutadi. 

Chunki mamlakat aholisi uchun zarur bo‘lgan asosiy oziq-ovqat mahsulotlarini aynan shu soha 

yetkazib beradi va iqtisodiy barqarorlikka sezilarli hissa qo‘shadi.   

Qishloq xo‘jaligining barqaror rivojlanishi bir qator omillar ta’sirida shakllanadi. Bu 

omillar orasida suv resurslari alohida o‘rin tutadi. Chunki suv nafaqat qishloq xo‘jaligi uchun, 

balki sanoat tarmoqlari hamda aholining kundalik ehtiyojlari uchun ham zarur bo‘lgan eng 

muhim tabiiy resursdir. Shu bois O‘zbekistonda irrigatsiya tizimlarini takomillashtirish, suvdan 

oqilona va samarali foydalanishni ta’minlash masalalariga alohida e’tibor qaratilmoqda. 

Adabiyotlar tahlili va metodologiya. Qishloq xo‘jaligi va irrigatsiya sohasida olib 

borilgan ilmiy tadqiqotlar va amaliy ishlarni o‘rganish natijasida adabiyotlar uch asosiy 

guruhga ajratildi: ilmiy-nazariy manbalar, huquqiy manbalar va amaliy hamda axborot 

manbalari. 

mailto:qodirjonovomadjon15@gmail.com

Birinchi guruhga kiradigan manbalar, masalan, “Ўзбекистон миллий 

енсиклопедияси”[1] va “The World Book Encyclopedia”[2], irrigatsiya tizimlari, suv 

resurslaridan foydalanishning nazariy asoslari va global tajribani yoritadi. Ushbu manbalar suv 

resurslarini boshqarishning fundamental tamoyillari, gidrotexnika inshootlaridan foydalanish 

va sug‘orish tizimlarining samaradorligi haqida tushuncha beradi. Shu orqali tadqiqot suv 

resurslarini boshqarish tizimining nazariy asoslarini aniqlash imkonini beradi. 

Huquqiy manbalar (Lex.uz) orqali [3][5] O‘zbekiston Respublikasi suv xo‘jaligi va 

irrigatsiya tizimlarini boshqarish bilan bog‘liq normativ-huquqiy hujjatlar o‘rganildi. Ushbu 

hujjatlar Norin-Qoradaryo havza boshqarmasining tashkil etilishi, faoliyatining yuridik 

asoslari, suvdan foydalanish, kanal va nasos stantsiyalarini boshqarish tartibini belgilaydi. 

Shuningdek, bu manbalar orqali suv resurslarini taqsimlashning rasmiy mexanizmlari va hisob-

kitob tartiblari haqida ma’lumotlar olindi. 

Ilmiy va amaliy tadqiqotlar [4][6] Norin-Qoradaryo irrigatsiya tizimlarida gidrotexnika 

inshootlaridan foydalanish, texnik hisobotlar va sug‘orish inshootlarini modernizatsiyalash 

bo‘yicha ma’lumotlarni taqdim etadi. Ushbu manbalar suv resurslarining oqilona boshqarilishi 

va kanallarni betonlash, nasos stantsiyalarini modernizatsiya qilish kabi amaliy ishlarni tahlil 

qilish imkonini beradi. Ayniqsa, Norin-Qoradaryo havza boshqarmasining 2003-yilgi yakuniy 

texnik hisoboti [6] hududdagi irrigatsiya tizimlarining texnik holati va amaliy natijalarni 

yoritadi. 

Axborot va ommaviy manbalar [7][10] O‘zbekiston Respublikasi hududlarida, xususan 

Andijon viloyatida kanallarni betonlash ishlari, sug‘orish tarmoqlarining yaxshilanishi va 

amaliy natijalarni yoritadi. Masalan, Mening yurtim telekanali [9] va Andijon viloyat 

teleradiokompaniyasi [10] tomonidan berilgan lavhalar hududiy amaliy ishlar va loyihalarning 

real holatini ko‘rsatadi. Bu manbalar tadqiqotda amaliy jihatlarni yoritish va hududiy misollar 

orqali ilmiy natijalarni mustahkamlash imkonini beradi. 

Shu bilan birga, suv xo‘jaligi tizimlarining tashkil etilishi va rivojlanishidagi yirik 

normativ-huquqiy hujjatlar, xususan O‘zbekiston Respublikasi Prezidentining farmonlari va 

qarorlari [3][5][8] tadqiqot obyekti sifatida muhim ahamiyat kasb etadi. Ular orqali Norin-

Qoradaryo havza boshqarmasining tashkil etilishi, Suv xo‘jaligi vazirligi va uning hududiy 

tizimlari faoliyatining rasmiy asoslari aniqlanadi. 

Shunday qilib, tahlil qilgan adabiyotlar suv xo‘jaligi va irrigatsiya sohasidagi ilmiy, 

huquqiy va amaliy jihatlarni birlashtiradi, shuningdek, Norin-Qoradaryo havza 

boshqarmasining faoliyati va Andijon viloyatidagi sug‘orish tizimlarini modernizatsiyalash 

bo‘yicha real ishlarni baholash imkonini beradi. 

Maqolani yozishda qiyosiy tahlil, xronologik izchillik metodlaridan foydalanildi. Maqola 

tarixiy holislik asosida ilmiy dalillarga asoslangan holda yozildi. 

Natijalar. Irrigatsiya – lotin tilida irrigation – sug‘orish [1. –B.] degan manoni bildiradi. 

Ushbu sohaga “yerni sun’iy usullar bilan sug‘orish. U uzoq vaqtda, oz yoki umuman yomg‘ir 

yog‘maydigan hududlarda, o‘suvchi o‘simliklarni suv bilan taminlaydi. Irrigatsiyada 

foydalaniladigan suv ko‘l, daryo, ariq va boshqa manbalardan olinadi…” – deb ham ta’rif beriladi 

[2. –P. 456.]. Biroq bugungi kunda ushbu sohaning vazifasi faqatgina sug‘orish bo‘libgina 

qolmay suvni ma’lum bir hududdaan ikkinchisiga samarali tarzda tez va tejamkor uslubda 

yetkazish hamdir.  

Sohaning ahamiyati global miqyosda yuqori bo‘lib, bugungi kunda O‘zbekistonning har 

bir viloyatida turli havza boshqarmalari faol tarzda ish olib bormoqda. Ular orasida Andijon 

viloyatidagi Norin-Qoradaryo irrigatsiya tizimlari havza boshqarmasi (Norin-Qoradaryo 

I.T.H.B.) alohida ahamiyatga ega. Ushbu tashkilot O‘zbekiston Respublikasi Prezidentining PF-

3226-son Farmonini [3] bajarish yuzasidan qabul qilingan Vazirlar Mahkamasining 2003-yil 

21-iyuldagi “Suv xo‘jaligini boshqarishni tashkil etishni takomillashtirish to‘g‘risida” 320-sonli 

qaroriga ko‘ra tashkil etildi [4. –B. 48.]. Norin-Qoradaryo I.T.H.B. tarkibiga 5 irrigatsiya tizimlar 

boshqarmasi kirgan [5]. Ular Andijonsoy, Shaxrixonsoy, Ulug‘nor-Mazgilsoy, Qoradaryo-

Maylisoy, Savay-Oqburasoy irrigatsiya tizimlar boshqarmalari va ulardan tashqari yana viloyat 

gidrogeologiya melioratsiya ekspeditsiyasi, nasos stansiyalari, energetika va aloqa tarmoqlari 

boshqarmasi, “Irrigator” o‘rmon xo‘jaligi, 102-K.M.K. lar kirgan [6. –B. 1.]. Havza 

boshqarmasining asosiy vazifasi suv resurslaridan unumli foydalanishni ta’minlash, irrigatsion 

ta’mirlash ishlarini olib borishdan iborat edi.  

2017-yil 4-avgustdagi O‘zbekiston Respublikasi Prezidentining “O‘zbekiston 

Respublikasi qishloq va suv xo‘jaligi vazirligi faoliyatini yanada takomillashtirish chora-

tadbirlari to‘g‘risida” gi PQ-3172 sonli qaroriga ko‘ra O‘zbekiston Respublikasi qishloq va suv 

xo ‘jalik vazirligi markaziy apparatida Suv xo‘jaligi Bosh boshqarmasi tuzildi. Bu esa tizimning 

yanada samarali tarzda faoliyat yuritishini taminladi.  

2018-yil 12-fevralda Suv xo‘jaligi vazirligi tizimni yanada yaxshilash va irrigatssiya 

tizimini tubdan yaxshilash maqsadida tashkil etildi. Suv resurslaridan oqilona foydalanish va 

ularni tejashga qaratilgan chora tadbirlarni bajarishga har doimgidan ham ko‘ra ko‘proq e’tibor 

qaratila boshlandi. 

2023-yil 29-noyabr O‘zbekiston Respublikasi Prezidenti Shavkat Miromonovich 

Mirziyoyev raisligida qishloq xo‘jaligi sohasida suv resurslaridan oqilona foydalanish, ularni 

tejash hamda yo‘qotishlarni kamaytirish masalalariga bag‘ishlangan videoselektor yig‘ilishi 

bo‘lib o‘tdi [7]. Yig‘ilish yakunida 2024-yil suv xo‘jaligi sohasida “kanallarni betonlash bo‘yicha 

zarbdor yil” deb e’lon qilindi va bu sohaga doir e’tiborning qanchalar kuchayib borayotganini 

ko‘rsatdi [8].  

2024-yilda mamlakat miqyosida e’lon qilingan “kanallarni betonlash bo‘yicha zarbdor 

yil” dasturi doirasida Norin-Qoradaryo irrigatsiya tizimlari havza boshqarmasi tomonidan ham 

keng ko‘lamli infratuzilma loyihalari amalga oshirildi. 41 kilometr magistral kanallarda 

betonlash ishlari Davlat investitsiya dasturlari doirasida ajratilgan 46 milliard so‘m 

miqdoridagi mablag‘lar hisobidan olib borildi. Ushbu tadbirlar suv resurslaridan foydalanish 

samaradorligini oshirish, yo‘qotishlarni kamaytirish hamda suv ta’minoti tizimini 

modernizatsiya qilishga qaratilgan bo‘lib, viloyatning agrar sohasida muhim o‘zgarishlarga 

zamin yaratdi. 

Misol tariqasida, Andijon va Jalaquduq tumanlariga xizmat qiluvchi umumiy uzunligi 

16,5 kilometr bo‘lgan Qatortol kanalida amalga oshirilgan ishlarni keltirish mumkin. Kanalning 

Andijon tumaniga qarashli qismida beton qoplama ishlari bajarilishi natijasida bu hududdagi 

120 ta fermer xo‘jaligining sug‘orish suviga bo‘lgan ehtiyoji muntazam va barqaror tarzda 

qondiriladigan bo‘ldi. Shu bilan birga, suv sizib chiqishi va bug‘lanish natijasida yuzaga 

keladigan ortiqcha suv yo‘qotishlari sezilarli darajada qisqardi. 

2025-yil mazkur ishlarning davomiyligi sifatida Norin-Qoradaryo ITHB tomonidan 

Qatortol kanalining yana 3,5 kilometr qismini betonlash ishlari rejalashtirilgan bo‘lib, bu 

jarayon viloyatdagi suv xo‘jaligi infratuzilmasining izchil modernizatsiyasi va meliorativ 

holatini yaxshilash yo‘lidagi muhim bosqich sifatida e’tirof etiladi [9]. 

2025-yil uchun Andijon viloyatida irrigatsiya tizimini modernizatsiya qilish 

yo‘nalishidagi eng muhim loyihalardan biri — Andijonsoy kanalini betonlashtirish ishlari 

hisoblanadi. Ushbu loyiha ham Norin-Qoradaryo ITHB xodimlari tomonidan amalga 

oshirilmoqda. Mazkur kanal viloyat suv xo‘jaligi tizimining markaziy bo‘g‘ini bo‘lib, Andijon 

viloyatining qariyb uchdan bir qismini suv bilan ta’minlaydi. Boshqacha aytganda, 

Qo‘rg‘ontepa, Jalaquduq, Andijon va Oltinko‘l tumanlaridagi keng qishloq xo‘jaligi maydonlari 

hamda aholi tomorqalari aynan ushbu kanal orqali sug‘orilmoqda. Shu sababli, Andijonsoy 

kanalining texnik holatini yaxshilash va suv yo‘qotilishini kamaytirish masalasi strategik 

ahamiyat kasb etadi. 

Kanalning geologik tuzilmasi o‘ziga xos bo‘lib, uning ostki qismi shag‘al va yirik tosh 

qatlamlaridan tashkil topgan. Tabiiy sharoitda bunday qatlamlar suvni tuproqqa oson 

singdiradi, bu esa suvning sizib chiqish koeffitsientini oshirib, sug‘orish samaradorligini 

pasaytiradi. Shu boisdan, 2025-yilda ushbu kanalning boshlang‘ich qismi — Xonobod 

shahridan o‘tuvchi 8 kilometr masofada betonlashtirish ishlari boshlab yuborildi. 

Rasmiy ma’lumotlarga ko‘ra, 2025-yil 26-avgust holatiga rejalashtirilgan ishlarning 

yarmidan ortig‘i yakunlangan. Betonlash jarayonida kanalning eni 6 metr, chuqurligi esa 2,10 

metr qilib qayta ta’mirlandi. Shu bilan birga, nishablik (gradiyent) darajasi texnik me’yorlarga 

mos tarzda optimallashtirilib, oqim tezligi va gidravlik barqarorlikni saqlab qolishga erishildi. 

Natijada, kanalning umumiy o‘tkazuvchanlik qobiliyati kamaymagan holda, u soniyasiga 50 kub 

metr hajmdagi suvni uzluksiz o‘tkaza olish imkoniyatini saqlab qoldi. 

Mazkur loyiha yakunlangach, Andijonsoy kanali orqali sug‘oriladigan hududlarda suv 

ta’minoti sifati sezilarli darajada yaxshilanadi, suv isrofi kamayadi va yerlarning meliorativ 

holati barqarorlashadi, bu esa viloyat agrar sektorining samaradorligini oshirishda muhim omil 

sifatida xizmat qiladi [10]. 

Xulosa. Norin-Qoradaryo irrigatsiya tizimlari havza boshqarmasi (ITHB) o‘z faoliyati 

davomida O‘zbekistonning suv resurslarini samarali boshqarish va qishloq xo‘jaligini 

rivojlantirish borasida muhim ishlarni amalga oshirmoqda. Boshqarma suv taqsimoti, kanallar 

va gidrotexnika inshootlarini modernizatsiyalash, nasos stantsiyalari va sug‘orish tarmoqlarini 

samarali boshqarish orqali aholining oziq-ovqatga bo‘lgan ehtiyojini qondirishga bevosita hissa 

qo‘shadi. 

2003-yildan beri faoliyat yuritayotgan Norin-Qoradaryo ITHB hududiy irrigatsiya 

tizimlarining texnik holatini yaxshilash, suvdan oqilona foydalanish, shuningdek, kanallarni 

betonlash va suv inshootlarini zamonaviylashtirish kabi loyihalarni amalga oshirdi. Bu ishlar 

nafaqat Andijon viloyati, balki butun yurtimiz uchun agrar sohani rivojlantirish va barqaror suv 

ta’minotini ta’minlashda muhim ahamiyat kasb etadi. 

Shu tariqa, Norin-Qoradaryo ITHB o‘z vazifalarini muvaffaqiyatli amalga oshirib, suv 

xo‘jaligi sohasida milliy va hududiy strategiyalarning samarali ijrosini ta’minlamoqda, bu esa 

O‘zbekistonning iqtisodiy va ijtimoiy rivojlanishida muhim o‘rin tutadi. 

